
ՀԻՄՆԱՎՈՐՈՒՄ
«ՍՆԱՆԿՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
 
0.  Կարգավորման ենթակա խնդիրը.
«Սնանկության մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի մշակումը պայմանավորված է այն հանգամանքով, որ այն սնանկության գործերով, որում առկա են գույքով ապահովված պահանջատերեր՝ հաճախակի ի հայտ են գալիս դեպքեր, երբ ապահովված պահանջատերը դատարանի համապատասխան որոշմամբ գույքը իրացնում է արտադատական կարգով: Փորձը ցույց է տալիս, որ նման դեպքերում հիմնականում չի վերականգնվում տվյալ գույքի իրացումից առաջացած անուղղակի հարկային պարտավորությունների գումարը, իսկ պարտապանի կողմից գնորդներին տրամադրվում են հարկային հաշիվներ, որոնց հիման վրա գնորդները հաշվանցում են իրացումից առաջացած հարկային պարտավորությունները:
   2․ Ընթացիկ իրավիճակը և իրավական ակտի ընդունման անհրաժեշտությունը․
Այն սնանկության գործերով, որում առկա են գույքով ապահովված պահանջատերեր՝ հաճախակի ի հայտ են գալիս դեպքեր, երբ ապահովված պահանջատերը դատարանի համապատասխան որոշմամբ գույքն իրացնում է արտադատական կարգով: Փորձը ցույց է տալիս, որ նման դեպքերում հիմնականում չի վերականգնվում տվյալ գույքի իրացումից առաջացած անուղղակի հարկային պարտավորությունների գումարը, իսկ պարտապանի կողմից գնորդներին տրամադրվում են հարկային հաշիվներ, որոնց հիման վրա գնորդները հաշվանցում են իրացումից առաջացած հարկային պարտավորությունները: Մասնավորապես՝ սնանկության վարույթի ընթացքում պարտապանի գույքի վաճառքի դեպքում դուրս գրվող հարկային հաշիվներում առանձին նշվում է ավելացված արժեքի հարկի գումարի չափը, որը գնորդի կողմից վճարվում է։ Սակայն, ինչպես այժմ պրակտիկայում կիրառվում է, գույքի վաճառքից առաջացած ամբողջ գումարը՝ ներառյալ գնորդի կողմից որպես անուղղակի հարկ վճարված ավելացված արժեքի հարկի գումարը, ուղղվում է ապահովված պարտատիրոջ պահանջի բավարարմանը: Հետևաբար՝ ստացվում է, որ պետական բյուջեն նման գործարքներից կրում է կրկնակի վնաս՝ նախ բյուջե չի մուտքագրվում գույքի վաճառքից առաջացած հարկը, իսկ դրա հաշվին բյուջե չի մուտքագրվում նաև գնորդի կողմից իրացման արդյունքում առաջացած հարկը (գույքի վաճառքից առաջացած հարկի գումարի չափով): Նշվածի կապակցությամբ հայտնում ենք, որ ՀՀ ՊԵԿ իրավաբանական վարչության կողմից ընտրանքային կարգով ուսումնասիրվել են թվով 108 գործեր, որոնցով պարզվել է, որ վերջին երկու տարիների կտրվածով սնանկության վարույթների ընթացքում օտարված գույքերից առաջացել է 5,2 միլիարդ դրամ ԱԱՀ-ի գումար, որը չի մուտքագրվել պետական բյուջե:
Հարկի նպատակը բյուջետային համակարգի եկամուտների ապահովումն է, և այն գտնվում է պետության հատուկ հսկողության և ազդեցության տակ, որտեղ պետության գերակշռող, առաջնային շահն արտահայտվում է հարկային աղբյուրները առավելագույնս մեծացնելու, հզորացնելու ձգտման մեջ, որը տանում է հարկային համակարգի և հարկային քաղաքականության մյուս գործառույթների ու խնդիրների գերակայությանը: Կարևորելով հարկի սոցիալական և տնտեսական դերն ու նշանակությունը Նախագծի շրջանակում առաջարկվում է առաջնահերթություն սահմանել պարտատերերի չապահովված պահանջներում պարտապանին սնանկ ճանաչելու մասին դատարանի վճիռն օրինական ուժի մեջ մտնելուց հետո պարտապանի գույքի օտարումից առաջացող հարկային պարտավորությունների նկատմամբ:
Միաժամանակ, հարկ է անդրադարձ կատարել Նախագծով սահմանված՝ պարտատերերի չապահովված պահանջներում պարտապանին սնանկ ճանաչելու մասին դատարանի վճիռն օրինական ուժի մեջ մտնելուց հետո պարտապանի գույքի օտարումից առաջացող հարկային պարտավորություններն առաջնահերթություն սահմանելու հետ կապված մի շարք պետություններում առկա միջազգային փորձին, մասնավորապես. 
Մեծ Բրիտանիայի գործող օրենսդրության համաձայն, հարկային մարմինը դիտվում է բոլոր մյուս չապահովված պարտատերերի հետ հավասար դիրքում, որը կարգավորված է 1986թ. «Անվճարունակության մասին» օրենքով: Առաջնահերթ պարտքերը մարվում են հաստատուն վճարումներից (ապահովված պարտքից) և անվճարունակության գործընթացի հետ կապված ծախսերից (այդ թվում՝ կառավարչի վարձատրությունից) հետո, սակայն փոփոխուն վճարումներից և բոլոր մյուս չապահովված պարտքերից առաջ: Առաջնահերթ պարտքերի տեսակները ներկայումս սահմանված են 1986թ. «Անվճարունակության մասին» օրենքի 386-րդ բաժնում և 6-րդ սանդղակում (Անգլիա և Ուելս) և հիմնականում ներառում են ընկերության աշխատակիցների պահանջների որոշ տեսակներ:
Հարկ է նշել, որ Լատվիայի Հանրապետության «Ներդրումային օրենքի» 118-րդ բաժնի համաձայն՝ չապահովված պարտատերերի շրջանակում հարկային պահանջները համարվում են առաջնահերթություն և վճարվում են անվճարունակության վարույթի  և աշխատողների պահանջների ծախսերը հոգալուց հետո «Ներդրումային օրենքի» 118-րդ բաժին/ Https://likumi.lv/ta/en/en/id/214590/: 
Հաշվի առնելով վերը նշվածը՝ անհրաժեշտություն է առաջացել մշակել «Սնանկության մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագիծը, որով նախատեսվում է ապահովված իրավունքի առարկայի իրացումից ստացած միջոցների բաշխումը իրականացնել նշված գույքի օտարումից առաջացող հարկերը պահելուց հետո, ինչի արդյունքում կերաշխավորվի նշված գումարների վճարումը ՀՀ պետական բյուջե և լրացուցիչ վարչարարական գործիքներ և ծախսեր չեն իրականացվի դրանց գանձման ուղղությամբ:
3. Առաջարկվող կարգավորման բնույթը
Հաշվի առնելով «Նորմատիվ իրավական ակտերի մասին» ՀՀ օրենքի 34-րդ հոդվածի 2-րդ մասը, այն է՝ նորմատիվ իրավական ակտում փոփոխություն կամ լրացում կարող է կատարվել միայն նույն տեսակի և բնույթի նորմատիվ իրավական ակտով, մշակվել է «Սնանկության մասին» Հայաստանի Հանրապետության օրենքում փոփոխություններ և լրացումներ կատարելու մասին Հայաստանի Հանրապետության օրենքի նախագիծը:
4. Նախագծի մշակման գործընթացում ներգրավված ինստիտուտները և անձինք.
 Նախագիծը մշակվել է Հայաստանի Հանրապետության պետական եկամուտների կոմիտեի կողմից:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի ընդունումը անմիջականորեն չի բխում ընդունած ռազմավարություններից։
6.Նպատակը և ակնկալվող արդյունքը. 
Նախագծի ընդունման արդյունքում կերաշխավորվի ապահովված իրավունքի առարկայի իրացումից առաջացող անուղղակի հարկերի վճարումը ՀՀ պետական բյուջե և լրացուցիչ վարչարարական գործիքներ և ծախսեր չեն իրականացվի դրանց գանձման ուղղությամբ:
7.	Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
 Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում էական փոփոխություններ չեն նախատեսվում։
